
Бүгенге көндә үсеп килүче яшь буынны халкыбызның традицияләре үрнәгендә тәрбияләү – мөһим бурычларның берсе. Балага милли гореф-гадәтләр, милли традицияләр никадәр иртәрәк бирелсә, ул шәхес буларак шулкадәр көчле, телен, илен, милләтен сөя белүче булып үсәчәк. Үз телен, милләтен, мәдәниятен белеп, аңа хөрмәт белән карый белүче генә башка милләт вәкилләрен, аларның гореф-гадәтләрен ихтирам итә белә. Туган телне, милли мәдәниятне өйрәнеп һәм янәшә яшәүче башка халыкларның да теленә, мәдәниятенә, милли традицияләренә тирән ихтирам белән карый белүче балалар безнең милли мәгариф һәм милли мәдәниятне үстерүнең нигез ташын тәшкил итәргә тиеш.
 Без әдәбият дәресләрендә татар халык авыз иҗатының төрле жанрлары турында мәгълүматлар бирәбез. Фольклорның тар жанры – юрамышларны яки ышануларны өйрәнеп, кызыксынып, укучылар белән аларны җыярга уйладык. Мәктәп программасында бу жанр, билгеле, аерым өйрәнелми, ә сөйләмдә еш ишетелә. Язучылар,  үз әсәрләре тукымасына кертеп, безне әби-бабайлар мирасы белән таныштырып барырга тырышалар. Мәсәлән, К.Насыйриның ышанулары, М.Хәсәновның “Язгы аҗаган”, И.Газиның “Мәүлия нигә көлде”, С.Хәкимнең “Әнкәй” әсәрләре шуларга ачык мисал.
Кеше һәрвакыт киләчәккә күз төбәп яши, алда үзен ниләр көтүе турында уйлана, шушы хакта төрле фаразлар кора. Халык иҗатындагы афористик жанрларның кайберләре нәкъ менә шундый максатка хезмәт итәләр. Алар арасында юраулар аеруча үзенчәлекле урын алып тора. Теге яки бу рәвешчә юраганлыктан, башлыча халыкның бик борынгы ышанулары, хорафатлары нигез булып торганга күрә, жанрны тагын ышанулар дип атау да бар. Ләкин аңа артык киң гомумиләштерү хас. Шуңа күрә дә юраулар (ышанулар) яки юрау-ышану рәвешендәге кушма исем куллану жанрның асылына күбрәк туры килә шикелле.

Әлбәттә, жанрга бәя биргәндә, без аңа хорафат, кара ышану дип түбәнсетеп карарга тиеш түгел. Чөнки юраулар – халык күңеленең көзгесе, аның уй-теләкләрен, хыял-өметләрен, шатлык-куанычларын гәүдәләндергән  әсәрләр. Гади генә тормыш күренешләреннән дә халык нинди дә булса яхшылык галәмәте табарга тырышкан. Әйтик, берничә кеше үзара сөйләшеп утырганда, арадан берсе: “Ай, битем кычыта”,  – дип куйды, ди. Шундагы икенче берәү бу сүзгә җавап йөзеннән: “Битең кычытса, сине сагыналар икән”,  – дип, аның күңелен күтәреп  җибәрә. Очкылык тотасың – димәк, сине кемдер исенә төшерә, битең янса – кемдер сине бик каты ачулана. Мондый характердагы юрау-ышанулар күркәм бер гадәт сыйфатында, хәзерге көндә дә телебездә актив кулланышта йөри. Әбиләр телендә түбәндәге ышанулар еш кулланыла: Табан астың кычытса – юлга чыгасың. Телеңне тешләсәң – кайдадыр синең хакта начар сөйлиләр. Керфегең төшсә – бәхеткә. Өреп очырсаң, теләгән теләгең кабул булыр. 

 “Татарстан Республикасы халыклары телләре турында”гы Закон Татарстан халыкларының телләрен һәм мәдәниятен һәръяклы тирәнтен үстерүне, җәмгыятебезнең үсешендә һәр милләтнең иҗади куәтен, гореф-гадәтләрен, йолаларын мөмкин кадәр күбрәк, нәтиҗәлерәк куллануны күз алдында тота. Димәк, балада үз халкының тарихы, рухи хәзинәләре белән горурлану һәм хөрмәт хисләре тәрбияләү, зыялы шәхесләр үстерү – иң әһәмиятле бурычларның берсе.

Балалар фольклоры – халкыбызның гасырлар дәвамында тупланып килгән поэтик һәм педагогик мирасы ул. Чөнки ул – гасырлар алдында имтихан тоткан, заманалар сынавы аша үткән гыйбрәтле тормыш тәҗрибәсен туплаган акыл хәзинәсе. Әби-бабайлар тәрбия турында махсус әдәбият укымасалар да, үзләренең шәхси тәртип үрнәге һәм хезмәтләре белән балада иң мөһим, иң гүзәл сыйфатларны тәрбияли алганнар. 

Шуларның ачык мисалы булып, яшь буында үз-үзеңне матур итеп тота белү, чисталык, пакьлек, ашау-эчү әдәбе һәм башка күркәм күнекмәләр тәрбияләүдә халык бу төр әсәрләрдән киң файдаланган. “Әгәр шуны эшләсәң, шундый хәл була” дип, төрле ямьсез гадәтләрне кисәтү өчен, ул кайбер ышануларга аңлы рәвештә  бераз “шагыйрәнә ялган” да кушкалаган. 
Мәсәлән, Өстәл сөрткәндә чүп калдырсаң,  киявең шадра була, имеш, чит кеше мендәрендә йокласаң, чәчең коела. Өстәлгә кием куярга ярамый, чир иярер. Киемеңне кигән килеш тексәң, бәхетеңне тегәсең. 
Әдәбият дәресләрендә олуг мөгаллимебез К.Насыйриның да юрауларын өйрәнәбез: Саескан кычкырганда, татарлар аның кайсы якка карап кычкырганын карыйлар һәм шул яктан үзләренә кунак килүен көтәләр. Бер-бер кешенең яки атның төчкерүе икенче бер кешенең әйткән сүзенең дөреслеккә чыгуын күрсәтә. Балаларга: “Утка төкермә авызың кутырлар”– диләр. 
Кызыклы ышанулардан тагын мондыйлары да бар. Мәчегә бәйле юраулар да төрлечә аңлатыла, кайсыбер милләтләрдә кара мәчегә юлыгу уңышсызлык билгесе дип кабул ителсә, мисырлылар мәчене, нинди генә төстә булуына карамастан, яхшылык кына китерүче хайван дип саныйлар. Телебездә: Яңа йортка, фатирга да бит иң беренче итеп мәче кертеп җибәрү гадәте бар: монда матур, мул тормыш кичерергә язсын дигән теләк белән эшләнә бу. 
Ышанулар мәктәп дәреслекләрендә дә очрый. Шуның ачык мисалы итеп, 7 сыйныф әдәбиятында С.Хәкимнең “Әнкәй” шигырен бирергә кирәк. Монда кое образы сагыш, моңны чагылдыра. Кое яны кешесез тормый. Аннан күрше-тирә су ала, юлаучылар да аның янында тукталмый узмыйлар. Шунда төрле хәбәрләр ишетәсең. Халыкта: ,,Юлчыга тулы чиләк су белән очрасаң, аның юлы уңачак”, – дигән ышану йөри. Ә суга, гадәттә, әниләр йөри. Аларның кешеләргә мөлдерәмә сулы чиләкләр белән очравы очраклы түгел. Чөнки ана күңеле гел яхшылыкта. Кол Гали сурәтләгән коллыктан котылып кайтучы Бәшир дә әнисе белән су янында очраша. 
Язучы Мәхмүт Хәсәнов үзенең “Язгы аҗаган” әсәрендә чынбарлыкта булган хәлләрне тасвирлый. Аның да әсәре халыкның традициясе, гореф-гадәте булган юрау йоласын читләтеп үтми. 

Әсәргә эпиграф итеп халык сынамышы (ышану) алынган. 

Язын аҗаган күргән кешене гомере буена ачы язмыш, зур афәтләр, көтелмәгән газап-михнәтләр, фаҗигале хәлләр эзәрлекләр, тормышы тоташтан бәла-казалы, зар-интизарлы булыр.

Баш герой Гази бала вакытында яз көне аҗаган күрә. “Нәрсә юрасаң, шул булыр”, я “Юраганың юш килә” дип юкка гына әйтмәгәннәрдер инде. Аҗаган күргәннән соң, Газига юралган язмыш, әлбәттә, аны урап узмый. Яшен – куркыныч, шомлы, серле күренеш. Язучы геройның тормышы катлаулы, кайгы-хәсрәтле буласын алдан ук искәртеп куя.

Газинең балачагы ятимлектә, ачлыкта уза. Яшен күргәннән соң юралган язмышы аны бер дә тынычлыкта калдырмый. Хәзергечә әйтсәк, программалаштырылып куелган кебек була. Газинең тормышы яшен кебек ялтырап, үз юлында очраган бөтен әйберне юк итеп, аның йөрәгеннән дә “көл” генә калдырып зил-зиләләр белән уза да китә.

Гази сөйгән яры белән аерылышу газапларын кичерә. Бөек Ватан сугышы башлангач, әсирлек михнәтләрен татый. Ләкин инде үз иленә азат ителеп кайткач та “кара сакаллы” язмышы аның артыннан ияреп йөри. Гази үз иленең төрмәләрендә утырып чыга. Төрмәдән чыккач та беренче категорияле табибка аяк чалучылар, аны сындырырга теләүчеләр күп була: Газига кешеләргә операция ясауны, шифаханәдә әйдәүче хирург булуны ышанып тапшырырга теләмиләр, һаман да шул сугыш вакытында әсирлектә булуын исенә төшереп торалар.

Әйе, Газине бәхетсезлек гомере буена озата бара. Моны һичшиксез төшләрнең һәм юрауларның кеше тормышына йогынтысы дими, нәрсә дисең инде.
Кеше бәхеткә шатланган, бәхетне һәрвакыт көткән, бәхетне кинәнеп каршы алган.  Ике кеше сөйләшкәндә икесе берьюлы бер төрле сүз әйтсәләр – бәхеткә юрыйлар, бәхетең уртак булсын, диләр. Савыт-саба ватылса – бәхеткә. 
Хәсрәттән, бәла-казадан, афәттән халык курыккан. Гаиләләрендә беркайчан да бәхетсезлек булмасын дип күп юрамышлар белергә тырышканнар. Ә хәсрәткә икәнлеген белгәч, борчылганнар, кайгырганнар һәм тормышларына борчу керәсен сабыр гына көтә башлаганнар... 
Борын очы кычытса – мәет. Козгын карылдаса – мәет. Гөлләр корый башласа – йортта тынычлык, тигезлек бетә. Китек савыттан ашарга ярамый, бәхетең китек була. Күп көлсәң – еларсың. 
“Мәүлия нигә көлде?” хикәясендә И.Гази төп герой Мәүлия образы аша төрле ышану-юрауларга ихлас ышану нәтиҗәсендә көлкегә калырга мөмкин дигән фикер җиткерә. Мәүлия дә нәкъ әнисе кебек җыен юк-барга ышана торган кыз итеп сурәтләнә. Алар гаиләсендә ышануларга нык басым ясала. Имтихан тапшырырга барганда да безнең Мәүлия юк-бар күренешләрне үзенең имтихан бирә ала-алмавына юрый. Мәсәлән: Актырнак коерыгын болгап калса, ул имтиханын яхшы бирәчәк, өстәвенә сынау бирергә китәр алдыннан бусаганы уң аягы атлап чыгып, эткә ипи сыныгы каптыра. Мәүлия шикләнми: имтиханын уңышлы тапшырачак. Ләкин баш очында козгынның карылдавын кыз уңышсызлыкка юрый. Татар юрап китерә, – дигән әйтем бу очракта бик урынлы, Мәүлия имтиханын тапшыра алмый. Җәй буе ныклап әзерләнеп, ул сынауны уңышлы тапшыра. Имтиханны уңышлы тапшыру-тапшырмау ышануларга, юрауларга карамый икән.

Сүз дә юк, ышанулар киләчәкне юраганда барысын да ал да гөл итеп кенә күрсәтмиләр. Алар арасында ниндидер куркыныч, хәвеф-хәтәр, кайгы-хәсрәт килү ихтималын искәртә торганнары да байтак. Мәсәлән, “Йортта эт җир казыса – мәет, чикерткә сызгырса – янгын” – дип шомлану бар. Мондыйларга сукырларча ышану кешене хафага, өметсезлеккә төшерергә, хәтта аның тормышын фаҗигагә дә алып барырга мөмкин. Бүгенге күзлектән чыгып караганда, әлеге ышанулар беркатлылык булып тоелса да, халык үз вакытында алар ярдәмендә кешеләрне сизгерлеккә, уяулыкка, сакланып, уйлап эш итәргә өйрәтү максатын да күздә тоткан. Гомумән, юрау-ышанулар халык педагогикасында әһәмиятле урын алып торалар. 
Кулланылган әдәбият .

